
prentsa-oharra

 ‘Vital Araban zehar' ekimenak musika eta abesbatzak eramango ditu igande honetan Moredara eta Langraizera    

• Florida abesbatzaz eta Aldakan Beltz erritmo afrolatinoen bandaz gozatzeko aukera izango da      
 
Vitoria-Gasteiz, 2026ko maiatzak 29.-  ‘Vital Araban zehar' programak bere musika eramango du igande honetan Moreda Arabara eta Langraiz Okara. Arabako Errioxako herriak Florida abesbatzaren emanaldia hartuko du, 13:00etatik aurrera Andra Maria elizan. Taldea 2008an sortu zen, Gasteizen, abestea gustuko zuten pertsona talde txiki baten konpromisoari esker, eta Kepa Gonzalez du zuzendari, iaztik. 18 kideek (10 emakume eta 8 gizon) berrehun kontzertu inguru eskaini dituzte hainbat probintzia eta jaialditan.

Langraiz Okak, berriz, musika afrolatinoko kontzertu baten alde egin du. 18:00etan, Arabako Lautadako herri honetako plazan, Aldakan Beltz taldearen erritmo alaiak entzuteko aukera izango da. Txato Martín (ahotsa), Pablo Ramos (saxoa), Marcio Padoan (gitarra), Jimmy Bidaurreta (teklatua), Sergio López de Landatxe (congak) eta Ibai Encina (bateria) musikariek osatutako bandak cumbia, funk, afrobeat, samba, songo, gospel edo swing ditu erreferente nagusien artean, eta bere errepertorioak mezu alaia eta kutsakorra helarazten du publikoa mugiarazteko.

‘Vital Araban zehar’ ekimenaren XXII. edizioak 103 kultura jarduera eramango ditu aurten Arabako sei kuadrillatako 49 udalerritako 68 herritara (Vitoria-Gasteiz izan ezik) eta Trebiñuko beste hirutara. Musika taldeen 55 kontzertu, 38 antzerki-emanaldi, 5 abesbatza-errezitaldi eta 5 dantza-erakustaldi izango dira ikusgai guztira, bertako artisten eskutik.

